
Niffaċċjaw il-COVID-19: L-aħjar prattiki għall-midja soċjali fi żminijiet ta' kriżi
19 ta' Mejju 2020, 5:30 PM
Suġġerimenti mill-gvern, mis-soċjetà ċivili u mill-awtoritajiet lokali

 





Sfond
Għat-tieni webinar tiegħu tal-Masterclasses Diġitali, il-Kumitat tar-Reġjuni (KtR) stieden esperti fil-qasam tal-komunikazzjoni minn sfondi governattivi, tas-soċjetà ċivili u tal-awtoritajiet lokali biex jaqsmu l-aħjar prattiki u suġġerimenti għal preżenza effettiva fuq il-midja soċjali matul il-kriżi tal-COVID-19. 
171 parteċipant irreġistraw għall-webinar, li minnhom 101 segwew is-sessjoni b'mod dirett.
Kelliema: 
· Inna-Pirjetta Lahti, Kap ta' Inspiration u Fundatur ta' PING Helsinki
LinkedIn: https://www.linkedin.com/in/innastus/ 
Twitter: @innastus

· Valeriia Voshchevska, Maniger tal-Midja Soċjali Globali ta' Amnesty International
LinkedIn: https://www.linkedin.com/in/valeriia-voshchevska-59621248/
Twitter: @Val_Voshchevska

· Alba Garavet, Kap ta' Europe Direct ta' Turin;
LinkedIn: https://www.linkedin.com/in/alba-garavet-42373643/  
Twitter: @albaGaravet
Moderatur: 
Achim Ladwig, Kap tal-Unità għal Midja Soċjali u Diġitali u Pubblikazzjonijiet tal-KtR
Merħba u rimarki introduttorji: 
Alzbeta Tkadlcikova, Uffiċjal għall-Midja Soċjali tal-KtR

Ir-reġistrazzjoni tas-sessjoni hija disponibbli fuq YouTube: www.cor.europa.eu/webinar-recording.go







Tagħlimiet ewlenin
Il-webinar beda b'sensiela ta' preżentazzjonijiet minn kull kelliem. 
Inna-Pirjetta Lahti, PING Helsinki: Ħidma ma' influwenzaturi biex nappoġġaw ir-rispons Finlandiż għall-kriżi
Fi kriżi, l-influwenzaturi tal-midja soċjali jistgħu jgħinu jxerrdu informazzjoni utli u jkunu ta' eżempju, iżda r-riċerka wriet li l-influwenzaturi jistgħu wkoll jikkondividu informazzjoni falza, għandhom it-tendenza li jevitaw suġġetti kontroversali – inkluża l-politika – u jsibuha diffiċli biex jivverifikaw il-fatti.
Abbażi ta' kollaborazzjonijiet preċedenti bejn il-Mediapool Finlandiża (parti mill-Aġenzija Nazzjonali għall-Provvisti ta' Emerġenza) u l-PING Helsinki, il-proġett #Coronafacts, biex jiġi appoġġjat ir-rispons tal-gvern Finlandiż għall-COVID-19, dam biss erbat ijiem biex jitnieda.
Qabel il-COVID-19:
Biex jgħin fil-ġlieda kontra d-diżinformazzjoni fit-tħejjija għall-elezzjonijiet nazzjonali fl-2019, il-PING Helsinki aġġornat il-Kodiċi tagħha ta' Etika għall-influwenzaturi tal-midja soċjali b'linji gwida dwar il-verifika tal-fatti. Il-kodiċi ta' etika huwa disponibbli bl-Ingliż fuq: https://pingethics.fi/en/tietoa/ 
Il-manwal għal influwenzaturi affidabbli tal-midja soċjali, li huwa wkoll riżultat ta' kollaborazzjoni mal-Mediapool, ġie żviluppat biex jgħin lill-ħallieqa tal-kontenut tal-midja soċjali jżidu l-affidabbiltà tagħhom. Il-manwal huwa disponibbli bl-Ingliż f': https://influencerhandbook.fi/ 
Il-proġett #Coronafacts fil-qosor: 
Koordinazzjoni mill-Mediapool Finlandiża, input ta' messaġġi mill-uffiċċju tal-Prim Ministru, produzzjoni ta' materjal faċli biex jintuża mill-influwenzaturi minn PING Helsinki, tixrid ta' materjali mill-influwenzaturi tal-midja soċjali.
Il-bullettin #Coronafacts nizjalment tqassam lil 900 influwenzatur fuq bażi ta' kuljum, li mbagħad n-numru żdied għal 2000 fuq bażi ta' kull ġimgħa, bil-verżjoni Ingliża titwassal lil 800 influwenzatur ieħor kull xahar. Inżamm miftuħ b'mod permanenti kanal ta' komunikazzjoni bejn l-influwenzaturi u PING Helsinki.
PING Helsinki għamlet kuntatt mal-aġenziji kollha tal-influwenzaturi fil-Finlandja u 100 influwenzatur ġew ikkuntattjati personalment.
L-influwenzaturi ġew ipprovduti b'kontenut għal Instagram, TikTok u YouTube.
· Il-mistoqsijiet għall-awtoritajiet li nġabru mill-midja soċjali ġew imwieġba f'filmat
Il-materjali ġew prodotti bil-Finlandiż, bl-Iżvediż u bl-Ingliż. 
Riżultati miksuba sal-lum: 
Żieda fl-għadd ta' seġwaċi tal-kanali tal-midja soċjali tal-gvern, kopertura wiesgħa tal-midja, perċezzjoni li kien hemm biżżejjed informazzjoni għall-influwenzaturi involuti fil-proġett, evidenza li ż-żgħażagħ japprezzaw jirċievu informazzjoni mill-eroj tagħhom tal-midja.  
Iżda aktar importanti minn hekk, issa nħoloq preċedent fl-involviment pro bono min-naħa tal-influwenzaturi tal-midja soċjali fil-komunikazzjonijiet tal-gvern dwar il-kriżijiet, jiġifieri mudell li jista' jiġi replikat fil-kriżijiet futuri.  
Valeriia Voshchevska, Amnesty International: Il-ħolqien ta' komunitajiet u rabtiet sinifikanti
· Is-sitwazzjonijiet u l-istejjer qegħdin dejjem jevolvu. B'kunisderazzjoni ta' dan, l-attivitajiet ta' komunikazzjoni ta' Amnesty kienu qed jadattaw skont kif kienet qed tiżviluppa l-kriżi tal-COVID-19. L-enfasi nbidlet mill-kritika għaċ-ċensura, għall-ikkundannar tar-razziżmu, it-trawwim tas-solidarjetà billi ġie enfasizzat il-bżonn ta' umanità, tama u tjubija, l-inkoraġġiment għal impenn imġedded fl-attiviżmu online, u s-sensibilizzazzjoni dwar ir-responsabbiltà tal-politiċi fir-rigward tad-drittijiet tal-bniedem. 
· Il-ġlieda kontra l-apatija u l-iżolament kienet kruċjali fl-istrateġija tal-midja soċjali ta' Amnesty fil-kuntest tal-COVID-19. 
Suġġerimenti għall-ġlieda kontra l-apatija u l-iżolament fil-midja soċjali: 
· Ipprovdi lill-udjenzi b'informazzjoni kruċjali dwar il-COVID-19, anke jekk l-enfasi tiegħek normalment tkun fuq temi oħra;
· Żomm lis-segwaċi tiegħek aġġornati bl-aħbarijiet rilevanti;
· Oħloq komunità online ta' appoġġ billi tinvolvi ruħek kemm jista' jkun mas-segwaċi tiegħek u billi tipprovdilhom modi biex jinvolvu ruħhom ma' xulxin;
· Offri opportunitajiet lin-nies biex ikunu ta' għajnuna; 
· Ikkondividi kontenut li n-nies iħossu li jistgħu jinġibdu lejh, abbażi tal-valuri komuni. 
X'għamlet Amnesty International:
· Sabiex tħeġġeġ sens ta' solidarjetà u rabta, Amnesty ħaddnet approċċ ibbażat fuq it-tama.
· Amnesty ikkondividiet kontenut iddedikat dwar il-COVID-19. Pereżempju, din ikkummissjonat illustraturi freelance madwar id-dinja biex jesprimu b'mod kreattiv dak li kienet tfisser il-kriżi tal-COVID-19 fil-komunitajiet tagħhom.
· Amnesty qieset ukoll il-kriżi tal-COVID-19 bħala żmien ta' riflessjoni dwar temi li jgħaqqduna lkoll, bħal “Kif se tkun tidher id-dinja wara l-COVID-19?”
· Biex tistimula l-involviment tal-komunità, Amnesty xerrdet informazzjoni dwar modi ta' kif tista' tingħata l-għajnuna.
· Matul il-konfinament, Amnesty ħadet l-opportunità biex tippromovi l-korsijiet online tagħha dwar l-attiviżmu tad-drittijiet tal-bniedem. 
· Dawk li jappoġġawha ġew mistiedna jkomplu jissensibilizzaw dwar temi importanti, bħar-razziżmu jew is-sorveljanza, hekk kif tfaċċaw fil-kuntest tal-pandemija.
It-triq 'il quddiem
Il-COVID-19 qed tbiddel ukoll il-mod ta' kif iseħħu l-attiviżmu u l-kampanji. Fil-futur, waħda mill-prijoritajiet hija li jiżdiedu l-kapaċitajiet tal-membri tal-organizzazzjoni u dawk li jappoġġjawha biex jinvolvu ruħhom f'kampanji diġitali, kif ukoll biex ikun hemm innovazzjoni f'termini ta' użu ta' għodod diġitali għar-riċerka dwar każijiet ta' ksur tad-drittijiet tal-bniedem. Ix-xogħol fuq ir-riċerka diġitali diġà għaddej.

Alba Garavet, EDIC/Città Metropolitana di Torino: Kif irreaġixxew is-sindki fil-Belt Metropolitana ta' Turin għall-kriżi ta' emerġenza
· Id-Dipartiment għall-komunikazzjoni u r-relazzjonijiet maċ-ċittadini u t-territorju tal-Belt Metropolitana ta' Turin jagħmel parti mill-amministrazzjoni lokali responsabbli mill-belt ta' Turin u minn 315-il muniċipalità tal-madwar. 
· Sfida ewlenija matul il-konfinament u l-istat ta' emerġenza kienet in-nuqqas ta' kuntatt dirett bejn l-amministrazzjonijiet lokali u l-komunitajiet lokali li dawn jaqdu.
· Sabiex jgħin lis-sindki fit-territorju tal-Belt Metropolitana ta' Turin iżommu sens ta' rabta u komunità bejniethom u mal-kostitwenti tagħhom, id-Dipartiment stedinhom jibagħtu messaġġ ta' solidarjetà u tama liċ-ċittadini billi jaqsmu l-esperjenzi u l-aġġornamenti tagħhom pubblikament, f'filmat.  
· Aktar minn 50 testimonjanza ġew kondiviżi fuq YouTube, filwaqt li rawhom aktar minn 20 000 persuna. Temi ewlenin li rriżultaw mit-testimonjanzi kienu jinkludu: is-solidarjetà, l-appoġġ għal dawk fil-bżonn, il-kunsinna bla ħlas ta' ikel u maskri, l-importanza tax-xogħol volontarju, l-appoġġ psikoloġiku, l-ispazju għaż-żgħażagħ. 
· Preżentazzjoni qasira tal-proġett hija disponibbli bl-Ingliż fuq YouTube: https://www.youtube.com/watch?v=nlO488lMZc4&feature=youtu.be

Tagħlimiet ewlenin:
· Id-distakk diġitali jibqa' sfida, iżda progress sinifikanti f'termini ta' komunikazzjoni ġie katalizzat mill-kriżi tal-COVID-19.
· Fil-kuntest tal-COVID-19, bosta sindki qed jirrikonoxxu l-benefiċċji li tiġi stabbilita preżenza istituzzjonali fuq il-midja soċjali u qed joħolqu kontijiet tal-midja soċjali għall-ewwel darba.
· Fil-livell lokali, l-involviment offline xorta waħda baqa' l-mod ippreferut u l-aktar wieħed affidabbli għall-involviment mal-komunitajiet lokali. In-networks lokali eżistenti jibqgħu l-aktar importanti, speċjalment matul kriżi.

It-triq 'il quddiem
· Il-kriżi mmobilizzat il-Belt Metropolitana ta' Turin biex tistabbilixxi mekkaniżmu online ġdid għall-komunikazzjoni mar-rappreżentanti tal-awtoritajiet lokali mit-territorju, fuq bażi ta' kull ġimgħa, li fetħet possibbiltajiet għal koordinazzjoni aħjar u tistimula kooperazzjoni aktar mill-qrib. L-intenzjoni hija li tkompli tibni fuq dan il-mudell ġdid ta' involviment.




Mistoqsijiet
Mistoqsija 1: Liema organizzazzjonijiet u proġetti spikkaw, fil-fehma tiegħek, f'termini tal-użu tagħhom tal-midja soċjali matul il-kriżi tal-COVID-19? 
Inna-Pirjetta Lahti: Il-Kummissjoni Ewropea, talli offriet perspettiva differenti u kopriet temi oħra differenti minn dawk prominenti fil-livell nazzjonali.
Valeriia Voshchevska: Il-mod li bih il-Federazzjoni Internazzjonali tas-Soċjetajiet tas-Salib l-Aħmar u tan-Nofs Qamar l-Aħmar irnexxielha tikkomunika ma' udjenzi iżgħar fl-età billi għamlet kuntatt magħhom permezz ta' TikTok.
Alba Garavet: L-isforzi tal-amministrazzjonijiet pubbliċi fil-livelli nazzjonali, reġjonali u lokali biex jitnaqqas id-distakk diġitali, jadattaw ruħhom biex jaħdmu online u jtejbu l-komunikazzjonijiet tagħhom huwa taʼ min jammirahom. Nisperaw li l-progress li sar f'dawn iċ-ċirkostanzi diffiċli se jkompli wara l-kriżi.

Mistoqsija 2: PING Helsinki kif għażlet l-influwenzaturi li ħadmet magħhom?
Inna-Pirjetta Lahti: L-influwenzaturi kollha li kienu interessati biex jikkontribwixxu setgħu jissieħbu fl-inizjattiva u jirċievu l-bulettin #Coronafacts. Twettqet aktar riċerka estensiva biex jiġu identifikati l-100 influwenzatur li magħhom l-involviment kien aktar profond, billi ngħatat ħarsa lejn id-demografija u suġġetti ewlenin ta' interess. L-għan kien li jinstabu influwenzaturi li l-valuri tagħhom kienu allinjati mal-għanijiet tal-proġett.

Mistoqsija 3: Kif timmotiva lill-influwenzaturi biex jaħdmu mingħajr ma jitħallsu? Issejħilhom ambaxxaturi? Kemm-il darba żżomm kuntatt magħhom? 
Inna-Pirjetta: Fil-proġett #Coronafacts, l-influwenzaturi ħadu sehem pro bono. Madankollu, il-kollaborazzjoni tqieset bħala sitwazzjoni ta' gwadann għaż-żewġ partijiet, minħabba li l-influwenzaturi kellhom l-opportunità li jitgħallmu fil-proċess – pereżempju billi jiskopru l-manwal għall-influwenzaturi – u jiksbu rikonoxximent bħala professjonisti u msieħba ta' min jafdahom għal kollaborazzjonijiet ta' kummerċjalizzazzjoni mal-influwenzaturi. 
Peress li l-ħidma mal-influwenzaturi hija essenzjalment kummerċjalizzazzjoni bejn il-persuni, il-PING Helsinki tagħti attenzjoni partikolari liż-żamma ta' kuntatt regolari mal-influwenzaturi, filwaqt li tibqa' disponibbli għal mistoqsijiet, toffri appoġġ u tagħti feedback u ringrazzjamenti.
Valeriia Voshchevska: Il-kontenut li jiġi prodott minn influwenzatur, kemm jekk għal skopijiet kummerċjali jew mingħajr skop ta' qligħ, jaf ikun reklamar aħjar minn dak bi ħlas. Filwaqt li tagħraf dan, u b'solidarjetà mal-persuni li l-introjtu tagħhom tnaqqas riżultat tal-kriżi, Amnesty tħallas lill-ħallieqa tal-kontenut li taħdem magħhom fl-ambitu tal-COVID-19, b'mod partikolari l-illustraturi. 
Alba Garavet: Mill-perspettiva tal-awtoritajiet lokali, l-isfida hija li s-sindki jsiru l-influwenzaturi l-ġodda, billi jiġu mħeġġa jippersonalizzaw il-komunikazzjoni tagħhom dwar il-COVID-19. Matul il-kriżi, l-interess fuq il-midja soċjali fil-komunikazzjonijiet li joriġinaw mill-awtoritajiet lokali kien ogħla mis-soltu. 

Mistoqsija 4: Kellek tittratta aħbarijiet foloz fil-ħidma tiegħek? X'approċċ ħadt dwar dan?
Alba Garavet: Matul il-kriżi, aħna osservajna livell ogħla ta' fiduċja fl-istituzzjonijiet pubbliċi fil-livelli nazzjonali, reġjonali u lokali mis-soltu, li jgħin biex titnaqqas id-diżinformazzjoni.
Valeriia Voshchevska: L-aħjar ħaġa li tista' ssir hija li tiġi pprovduta kontroinformazzjoni vverifikata, li tindika informazzjoni disponibbli pubblikament u sorsi fdati. Għall-effettività, għandhom jiġu identifikati dawk il-kanali u l-ispazji fejn id-diżinformazzjoni qed tipprolifera u jiġu indirizzati narrattivi problematiċi fiha. Dan jista' jirrikjedi l-involviment ma' udjenzi mhux familjari jew fuq kanali mhux familjari. L-użu tat-terminu "aħbarijiet foloz" huwa problematiku. Minflok għandna nesponu l-"aħbarijiet foloz" bħala gideb. 
Inna-Pirjetta: Għall-proġett #Coronafacts, l-influwenzaturi primarjament għenu jxerrdu informazzjoni li ġiet kondiviża mill-awtoritajiet pubbliċi. L-enfasi tagħhom ma kinitx fuq il-produzzjoni tal-kontenut. Dan hija wkoll ir-raġuni għaliex ma tħallsux. L-approċċ wera li huwa effettiv f'termini tal-ġlieda kontra d-diżinformazzjoni, speċjalment fost iż-żgħażagħ, minħabba li l-informazzjoni kondiviża mill-influwenzaturi fuq il-midja soċjali ssaħħet il-messaġġi li ġew ikkomunikati mill-awtoritajiet pubbliċi x'imkien ieħor fl-aħbarijiet. 

